
 

 
 

 

 
 
 
 
 
 
 
 

 
 
 
   
 
 
 
 
 

IZVJEŠTAJ  
 

O FINANSIJSKOJ REVIZIJI 
CENTRALNE HARMONIZACIJSKE JEDINICE  

MINISTARSTVA FINANSIJA I TREZORA  
BOSNE I HERCEGOVINE 

ZA 2012. GODINU 
 
 

Broj: 01/02/03-07-16-1-511/13 
 
 
 
 
 
 
 
 
 

    
 
 
 
 
 
 
 
 
 
 

Sarajevo, juni 2013. godine

 
 

URED ZA REVIZIJU INSTITUCIJA BiH 
КАНЦЕЛАРИЈА ЗА РЕВИЗИЈУ ИНСТИТУЦИЈА  БиХ 

AUDIT OFFICE OF THE INSTITUTIONS OF BOSNIA AND HERZEGOVINA 
      

H.Čemerlića 2, 71000 Sarajevo, Tel: ++ 387 (0) 33 70 35 73, Fax: 70 35 65 - www revizija. gov.ba, e-mail: saibih@bih.net.ba 



 URED ZA REVIZIJU INSTITUCIJA BIH 

 

  
Izvještaj o finansijskoj reviziji Centralne harmonizacijske jedinice MFTBiH za 2012. godinu 2 

 

 

SADRŽAJ 

 
 

I MIŠLjENjE REVIZORA ............................................................................................. 3 
II  IZVJEŠTAJ O REVIZIJI .......................................................................................... 5 

1. Uvod .................................................................................................................... 5 

2. Postupanje po ranijim preporukama .................................................................... 5 
3. Sistem internih kontrola ....................................................................................... 5 
4. Budžet ................................................................................................................. 6 

5. Pregled rashoda budžeta .................................................................................... 8 
5.1. Tekući izdaci ................................................................................................. 8 
5.2. Kapitalni izdaci ............................................................................................ 10 

6.  Bilans stanja ..................................................................................................... 10 

7.  Javne nabavke ................................................................................................. 10 
8. Korespondencija ................................................................................................ 10 

III PRILOG ................................................................................................................ 11 
FINANSIJSKI IZVJEŠTAJI I IZJAVA O ODGOVORNOSTIMA ................................. 11 

 Izjava o odgovornostima rukovodstva 
 Pregled rashoda budžeta za 2012. godinu 
 Bilans stanja na 31.12.2012. godine 

 
 

 
 
 

 

 
 
 
 
 



 URED ZA REVIZIJU INSTITUCIJA BIH 

 

  
Izvještaj o finansijskoj reviziji Centralne harmonizacijske jedinice MFTBiH za 2012. godinu 3 

 

I MIŠLjENjE REVIZORA 

  
Uvod 
 
Izvršili smo reviziju finansijskih izvještaja (bilans stanja, pregled prihoda, primitaka i 
finansiranja, pregled rashoda budžeta po ekonomskim kategorijama, posebni podaci o 
plaćama i broju zaposlenih, pregled dinamike zapošljavanja, pregled stalnih sredstava u obliku 
stvari i prava i pregled kapitalnih ulaganja) u Centralnoj harmonizacijskoj jedinici 
Ministarstva finansija i trezora Bosne i Hercegovine (u daljem tekstu: CHJ) za godinu koja 
se završava 31. decembra 2012. godine i reviziju usklađenosti poslovanja sa odgovarajućim 
zakonima i propisima za 2012. godinu. 

 
Odgovornost rukovodstva 

 
Rukovodstvo CHJ je odgovorno za pripremu i fer prezentaciju finansijskih izvještaja u skladu 
sa prihvaćenim okvirom finansijskog izvještavanja, tj. Zakonom o finansiranju institucija BiH, 
Pravilnikom o finansijskom izvještavanju institucija BiH i Pravilnikom o računovodstvu budžeta 
institucija BiH. Ova odgovornost uključuje i kreiranje, primjenu i održavanje internih kontrola 
koje su relevantne za pripremu i prezentaciju finansijskih izvještaja koji ne sadrže značajne 
pogrešne iskaze uslijed prijevare ili greške.  
 
Pored odgovornosti za pripremu i prezentaciju finansijskih izvještaja, rukovodstvo CHJ 
potvrđuje da je tokom fiskalne godine osiguralo namjensko, svrsishodno i zakonito korištenje 
sredstava odobrenih budžetom institucije za ostvarivanje utvrđenih ciljeva, te ekonomično, 
efikasno i efektivno funkcionisanje sistema finansijskog upravljanja i kontrole u instituciji. 
 
Odgovornost revizora 
 
Naša je odgovornost da izrazimo mišljenje o finansijskim izvještajima na osnovu revizije. 
Reviziju smo izvršili u skladu sa Zakonom o reviziji institucija Bosne i Hercegovine (Službeni 
glasnik BiH, broj 12/06) i primjenljivim Međunarodnim standardima vrhovnih revizionih 
institucija (ISSAI). Ovi standardi zahtijevaju da postupamo u skladu sa etičkim zahtjevima i da 
reviziju planiramo i izvršimo na način koji omogućava da se, u razumnoj mjeri, uvjerimo da 
finansijski izvještaji ne sadrže značajne pogrešne iskaze. Revizija uključuje obavljanje 
postupaka u cilju pribavljanja revizionih dokaza o iznosima i objavama u finansijskim 
izvještajima. Izbor postupka je zasnovan na prosuđivanju revizora, uključujući procjenu rizika 
značajnog pogrešnog prikazivanja u finansijskim izvještajima uslijed prijevare ili greške. 
Prilikom procjene rizika revizor razmatra interne kontrole koje su relevantne za pripremu i fer 
prezentaciju finansijskih izvještaja u cilju osmišljavanja revizionih postupaka koji su 
odgovarajući u datim okolnostima, ali ne u svrhu izražavanja mišljenja o efikasnosti internih 
kontrola. Revizija također ocjenjuje finansijsko upravljanje, funkciju interne revizije i sistem 
internih kontrola. 
 
Pored odgovornosti za izražavanje mišljenja o finansijskim izvještajima, naša odgovornost je 
izražavanje mišljenja o tome da li su finansijske transakcije i informacije, po svim bitnim 
pitanjima, usklađene sa odgovarajućim zakonima i propisima. Ova odgovornost uključuje 
obavljanje procedura kako bi dobili revizione dokaze o tome da li se sredstva koriste za 
odgovarajuće namjene koje su određene zakonom i propisom. Ove procedure uključuju 
procjenu rizika od značajnih neslaganja sa zakonima. 
 
Vjerujemo da su pribavljeni revizioni dokazi dovoljni i odgovarajući i da osiguravaju osnovu za 
naše mišljenje.  

Mišljenje  
 
Prema našem mišljenju, finansijski izvještaji CHJ prikazuju fer i istinito, po svim bitnim 
pitanjima, stanje imovine i obaveza na 31.12.2012. godine i izvršenje budžeta za godinu koja 
se završila na navedeni datum u skladu sa prihvaćenim okvirom finansijskog izvještavanja. 
 
Finansijske transakcije i informacije prikazane u finansijskim izvještajima CHJ u toku 2012. 
godine bile su u svim značajnim aspektima usklađene sa odgovarajućim zakonima i propisima.   
 
 
Isticanje predmeta 
 
Ne izražavajući rezervu na dato mišljenje, skrećemo pažnju na tačku 4. Izvještaja koja se 
odnosi na strateško planiranje CHJ, odnosno sporost u uspostavljanju interne revizije u punom 
kapacitetu u institucijama BiH i plan djelovanja za efikasno provođenje programa za prevenciju 
korupcije. 
 
 
 
Sarajevo, 28.06.2013. godine  

II  IZVJEŠTAJ O REVIZIJI  

 

1. Uvod 
 
CHJ je uspostavljena Odlukom o uspostavljanju Centralne harmonizacijske jedinice 
Ministarstva finansija i trezora Bosne i Hercegovine1. CHJ ima status upravne organizacije 
koja je u sklopu Ministarstva finansija i trezora Bosne i Hercegovine.  
 
CHJ je ovlaštena za razvoj, rukovođenje i koordinaciju interne revizije i razvoj finansijskog 
upravljanja i kontrole u institucijama Bosne i Hercegovine saglasno članovima 24. i 25. Zakona 
o internoj reviziji u institucijama Bosne i Hercegovine2 i članu 23. Zakona o finansiranju 
institucija Bosne i Hercegovine3 uz koordinaciju s entitetskim centralnim harmonizacijskim 
jedinicama i saradnju putem Koordinacionog odbora centralnih harmonizacijskih jedinica s 
tijelima Evropske komisije, vezano za prioritetne oblasti pravne stečevine (acquis) Zajednice 
u oblastima interne finansijske kontrole u institucijama Bosne i Hercegovine, naročito izradom 
i provođenjem odgovarajućih propisa u skladu sa međunarodnim standardima kontrole i 
interne revizije, te metodologijama i najboljom praksom EU iz oblasti finansijskog upravljanja i 
kontrole u javnom sektoru.  
 
Radom CHJ rukovodi direktor koji ima status sekretara s posebnim zadatkom. Direktora 
imenuje Vijeće ministara BiH na prijedlog ministra finansija i trezora BiH u skladu sa Zakonom 
o državnoj službi u institucijama BiH na period od 5 godina4. 
 
Sjedište CHJ je u Sarajevu. 
 
 

2. Postupanje po ranijim preporukama 
 

Ured za reviziju institucija BiH izvršio je reviziju finansijskih izvještaja CHJ za 2011. godinu i 
izrazio pozitivno mišljenje. 

  

3. Sistem internih kontrola  

 
CHJ je odgovorna za kreiranje, primjenu i održavanje internih kontrola koje su relevantne za 
pripremu i prezentaciju finansijskih izvještaja i usklađenost poslovanja sa zakonima i pravilima.  
 
U nedostatku jedinstvenih pravila, za koje je nadležno Vijeće ministara BiH, kojima bi se riješila 
pitanja potrošnje određenih kategorija rashoda, CHJ je donijela interne akte i propisala interne 
procedure za praćenje izvršenja pojedinih izdataka (telefonskih usluga, usluga reprezentacije, 
upotrebe službenih vozila itd.). 
 
Prema odredbama Zakona o internoj reviziji institucija BiH5 i člana 3. Odluke o kriterijima za 
uspostavljanje jedinice interne revizije u institucijama BiH6 za obavljanje funkcije interne 
revizije u CHJ nadležna je Jedinica interne revizije Ministarstva finansija i trezora BiH. U 
tekućoj godini nisu vršene aktivnosti vezane za internu reviziju.  

                                           
1 Službeni glasnik BiH, broj 44/09 
2 Službeni glasnik BiH, broj 27/08 
3 Službeni glasnik BiH, broj 61/04 
4 VM broj 178/10 od 14.07.2010. godine 
5 Službeni glasnik BiH, broj 27/08, 32/12 
6 Službeni glasnik BiH, broj 49/12 od 26.06.2012. god. 

4. Budžet  
 
Zakonom o budžetu institucija Bosne i Hercegovine i međunarodnih obaveza Bosne i 
Hercegovine za 2012. godinu7 CHJ su odobrena sredstva iz budžeta u iznosu od 450.000 KM. 
U toku godine nije bilo promjene strukture budžeta u odnosu na strukturu odobrenu Zakonom. 
 
Izvršenje budžeta CHJ sa 31.12.2012. iznosilo je 372.937 KM što predstavlja 83% realizacije 
budžeta.  
 
Pregled rashoda budžeta za 2012. godinu prikazan je u Tabeli I u prilogu Izvještaja.  
 

 Program rada i Izvještaj o radu 

 
Program rada i Izvještaj o radu CHJ čini sastavni dio predmetnih akata Ministarstva finansija i 
trezora BiH koji se sačinjavaju i dostavljaju na zahtjev Generalnog sekretarijata Vijeća 
ministara BiH u proceduri izrade plana rada i izvještaja o radu Vijeća ministara BiH.  
 
Program rada: U Programu rada za 2012. godinu dat je detaljan pregled planiranih operativnih 
aktivnosti po svakom izvršiocu. Strateško planiranje institucije sa jasnim i operativnim rješenjima 
i novom, adekvatnom politikom razvoja, koja bi podrazumijevala određena restrukturiranja 
postojećih kapaciteta i preusmjeravanja na razvojne projekte i investicije glavna je pretpostavka 
za ispunjenje razvojnih ciljeva-vizija, neophodno provođenje strukturalnih razvojnih reformi koje, 
u konačnom, vode poboljšanju učinkovitosti i kvaliteta rada institucije. 
 
Strategijom za provođenje javne interne finansijske kontrole u institucijama BiH, koju je usvojilo 
Vijeće ministara BiH na 110.  sjednici održanoj 30.12.2009. godine, definisani su osnovni 
elementi sistema interne finansijske kontrole javnog sektora (PIFC) i to: finansijsko upravljanje 
i interne kontrole (FMC); funkcionalno nezavisna interna revizija (IA) i Centralna jedinica za 
harmonizaciju i koordinaciju sistema finansijskog upravljanja i kontrole i metodologija interne 
revizije (CHJ). Akcionim planom koji je sastavni dio Strategije definisane su operativne 
aktivnosti i rokovi na razvoju i implementaciji PIFC-a u periodu 2009.-2012. godina.   
 

Vezano za aktuelnu situaciju u oblasti interne finansijske kontrole u institucijama BiH može se 
konstatovati da niti jedan od elemenata PIFC a nije implementiran u punom kapacitetu u 
definisanim rokovima. CHJ koja je zadužena za razvoj sistema interne revizije u institucijama 
BiH i razvoj sistema finansijskog upravljanja i kontrole u institucijama BiH nije u potpunosti 
kadrovski popunjena što u određenoj mjeri utiče na kašnjenje u provođenju aktivnosti. Odluka 
o kriterijima za uspostavljanje jedinica interne revizije u institucijama BiH donesena je tek u 
junu 2012. godine, a istom je za institucije koje su u obavezi da uspostave jedinicu interne 
revizije određen rok od 180 dana za podnošenje zahtjeva za pribavljanje saglasnosti CHJ u 
vezi sa dijelom pravilnika o unutrašnjoj organizaciji koji se odnosi na internu reviziju. Institucije 
nisu mogle sačiniti izvještaj o finansijskom upravljanju i kontroli s obzirom da CHJ nije donijela 
podzakonske akte koji propisuju izgled i sadržaj istog. Navedeni su samo neki od primjera koji 
ukazuju na potrebu ažuriranja Strategije i prilagođavanja Akcionog plana.  
 
Izvještaj o radu: U okviru Izvještaja o radu navedeno je da su na prijedlog CHJ usvojene dvije 
izmjene zakona i to o finansiranju institucija Bosne i Hercegovine i o internoj reviziji institucija 
Bosne i Hercegovine. Također objavljena su tri podzakonska akta (Odluka o kriterijima za 
uspostavljanje jedinica interne revizije u institucijama Bosne i Hercegovine, Pravilnik o 
zapošljavanju internih revizora u institucijama Bosne i Hercegovine i Izjava o odgovornostima 
za ostvarivanje ciljeva institucije. Tematski dio sadrži opis redovnih aktivnosti CHJ 
predstavljenih u okviru 7 tačaka. 

                                           
7 Službeni glasnik BiH, broj 42/12 

Shodno odredbama člana 25. Zakona o internoj reviziji institucija Bosne i Hercegovine CHJ 
ima obavezu da pripremi redovan godišnji konsolidovani izvještaj interne revizije koji treba da 
sadrži i analizu rada CHJ, uključujući preporuke za njeno poboljšanje, te sažetu informaciju o 
statusu primjene preporuka sadržanih u izvještajima o internoj reviziji koje su jedinice za 
internu reviziju dostavljale u toku godine. Konsolidovani izvještaj se po odobrenju ministra 
finansija i trezora Bosne i Hercegovine radi upoznavanja s problematikom interne revizije 
dostavlja Vijeću ministara BiH. Vijeće ministara BiH je na 50. sjednici održanoj 21.05.2013. 
godine upoznato sa Godišnjim konsolidovanim izvještajem interne revizije za 2012. godinu i 
usvojilo predložene zaključke. 
  
Ovom prilikom naglašavamo kako je dojam-uvjerenje revizije sa ''terena'' na temelju revidiranja 
pojedinačnih klijenata odnosno institucija BiH da interna revizija još uvijek nije zaživjela u 
svome punom kapacitetu i da proces uspostave interne revizije ide dosta sporo. Posebno 
ističemo primjere uspostave interne revizije kod značajnijih budžetski korisnika u smislu 
finansijske potrošnje (svakako uzimajući u obzir i skalu rizika raspolaganja javnih sredstava) a 
tu prije svega mislimo na Ministarstvo odbrane, Ministarstvo vanjskih poslova, Ministarstvo za 
ljudska prava i izbjeglice, Upravu za indirektno oporezivanje, Graničnu policiju itd. Smatramo 
kako potpuno uspostavljanje i funkcionisanje sistema internih finansijskih kontrola u javnoj 
administraciji koji se zasniva na tri stuba (sistem finansijskog upravljanja i kontrole - interne 
revizije – centralne harmonizacijske jedinice) bi u dobroj mjeri poboljšalo finansijsku disciplinu 
i odgovornost u raspolaganju javnim sredstvima, te onemogućilo nenamjensko korištenja 
javnih sredstva i rasipništvo. Revizija razumije da odgovornost za uspostavu i efikasno 
djelovanje interne revizije nije isključiva odgovornost CHJ, ali smatramo kako kvalitetnom 
saradnjom i aktivnim odnosom prema ovom problemu zajedno sa svim ostalim institucijama 
može doprinijeti bržem, boljem i kvalitetnijem kreiranju cjelokupnog sistema internih kontrola u 
institucijama BiH. 
 
Sugerišemo intenziviranje aktivnosti i saradnje na uspostavljanju funkcije nezavisne 
interne revizije u institucijama BiH u potpunosti prema Zakonu o internoj reviziji u 
institucijama BiH, Zakonu o finansiranju institucija BiH i standardima interne revizije 
obzirom kako nezavisna interna revizija u institucijama BiH još uvijek nije zaživjela u 
cijelosti i u skladu sa spomenutim zakonima i standardima. Nadalje, CHJ treba u saradnji 
sa ostalim harmonizacijskim jedinicama u BiH također osigurati jedinstvenu platformu za 
javnu internu finansijsku kontrolu (PIFC), te u tom pravcu treba povećati obim svojih 
aktivnosti. 
 
Vijeće ministara BiH usvojilo je 2009. godine, Strategiju za borbu protiv korupcije 2009-2014 
godine i Akcioni plan za provedbu strategije koji podrazumijevaju preuzimanje proaktivne uloge 
prema prijevari i korupciji, odnosno izradu politike i strategije institucije u sprječavanju 
korupcije; jačanje svijesti i povećanje odgovornosti u korištenju javnog novca; uticaj na 
transparentnost svih postupaka, te predočavanje rezultata rada. 
 
Uloga Ureda za reviziju institucija BiH u suzbijanju rizika za pojavu prevare i korupcije 
dominantno je usmjerena na osiguravanje vladavine prava i transparentnosti u radu i trošenju 
javnih sredstava. Ured za reviziju stoga provjerava da li su uspostavljeni i da li dobro 
funkcionišu sistemi i procedure interne kontrole koji će spriječiti prevaru i korupciju ili umanjiti 
prostor za takvo djelovanje. 
 
Tokom revizije institucije, Ured za reviziju je utvrdio kako CHJ nema sačinjen plan djelovanja 
u skladu sa navedenim dokumentima Vijeća ministara BiH, koji bi značio već izgrađene 
kapacitete za efikasno provođenje programa za prevenciju korupcije, educiranje osoblja CHJ 
i podizanje svijesti o rizicima od korupcije, bez kakvih adekvatno razvijenih kapaciteta je 
nemoguće provesti neophodne aktivnosti u oblasti prevencije korupcije i koordinaciju borbe 
protiv korupcije.  

Preporučujemo CHJ usvajanje jasno definisanog Akcionog plana provođenja Strategije, 
sa utvrđenim linijama odgovornosti i vremenskim okvirom za implementaciju, 
osiguravanje dobrog upravljanja i efikasnog provođenja iste, te izradu periodičnih 
izvještaja u kojima bi se naveo napredak u odnosu na svaki ključni prioritet koji je u fazi 
provođenja.  
 
U provođenju preporuke CHJ bi trebala osigurati potrebnu koordinaciju sa Agencijom 
za prevenciju korupcije i koordinaciju borbe protiv korupcije uz čiju koordiniranu 
aktivnost bi se sproveli Strategija i Akcioni plan Vijeća ministara BiH u cilju što 
efikasnije borbe protiv korupcije i njene prevencije i osiguranja konzistentnosti i 
održivih rezultata aktivnosti provedenih u sklopu Strategije Vijeća ministara BiH.   

 

 
5. Pregled rashoda budžeta  

Ukupni rashodi CHJ u 2012. godini iznose 372.937 KM od čega su tekući izdaci 368.940 KM, 
a kapitalni izdaci 3.997 KM.  

5.1. Tekući izdaci 

 

 Bruto plaće  
 
Ukupno ostvarene bruto plaće i naknade iz plaća iznose 234.735 KM. Važećim Pravilnikom o 
unutrašnjoj organizaciji i sistematizaciji radnih mjesta u CHJ predviđeno je 13 radnih mjesta. 
Budžetom su odobrena sredstva za 7 zaposlenika, a na dan 31.12.2012 godine bilo je 
zaposleno 6 lica na neodređeno vrijeme. Tokom 2012. godine izvršen je prijem jednog 
zaposlenika po javnom konkursu na poziciji tehničkog sekretara. Način obračuna plaća 
definisan je odredbama Zakona o plaćama i naknadama u institucijama BiH8. 
 
Stimulacije: Izvršena je isplata stimulacija u neto iznosu od 1.812 KM za tri zaposlenika u 
rasponu od 236 do 900 KM za angažman na izradi okvirnih dokumenata iz oblasti interne 
revizije i provođenje procedura javnih nabavki.  
 

 Naknade troškova zaposlenih 
 

Naknade troškova zaposlenih ostvarene tokom 2012. godine iznose 26.928 KM, a odnose se 
na izdatke za prijevoz sa posla i na posao (3.218 KM), naknade troškova smještaja dužnosnika 
(5.798 KM), naknade za odvojeni život (3.623 KM), naknade za topli obrok (7.811 KM), regres 
za godišnji odmor (1.202 KM). Isplate naknada definisane su podzakonskim aktima koji 
regulišu pojedine vrste naknada.  
 
Naknade troškova smještaja: Na ovoj poziciji je iskazana realizacija u iznosu od 5.798 KM. 
Pravo na ovu naknadu ostvaruje direktor CHJ u iznosu od 475 KM mjesečno.  
 
Naknade za odvojeni život: Ostvarena realizacija je iskazana u iznosu od 3.623 KM. Pravo 
na ovu naknadu ima direktor CHJ u iznosu od 300 KM mjesečno. 
 
 
 
 
 
 

                                           
8 Službeni glasnik BiH, broj 50/08, 35/09, 75/09, 32/12, 42/12, 50/12 

 Putni troškovi 
 
Ukupno ostvareni putni troškovi u 2012. godini iznose 8.118 KM, od čega su putni troškovi u 
zemlji 2.621 KM, a putni troškovi u inostranstvu 5.497 KM. Uvidom u putne naloge i priloženu 
dokumentaciju konstatovano je da su službena putovanja realizovana u funkciji prisustvovanja 
specijaliziranim obukama, simpozijima iz oblasti računovodstva, revizije i finansija i sl. 
 

 Izdaci telefonskih i poštanskih usluga 
 
Izdaci telefonskih i poštanskih usluga ostvareni u 2012. godini iznose 9.082 KM, a odnose se 
na izdatke za fiksne telefone (3.219 KM), mobilne telefone (3.004 KM), troškove interneta 
(2.732 KM) i poštanske usluge (127 KM).  
 
Internim pravilnikom definisano je pravo korištenja i dozvoljeni iznosi potrošnje službenih 
mobilnih i fiksnih telefona. Pravo na naknadu troškova službenih mobilnih telefona imaju 
direktor (150 KM), zamjenik direktora i dva pomoćnika direktora (po 100 KM). Također je 
definisano i ograničenje troškova fiksnih telefona u rasponu od 25 KM za višeg stručnog 
saradnika do 80 KM za direktora na mjesečnom nivou. Uvidom u dokumentaciju konstatovali 
smo da se vrši kontrola predmetnih izdataka prema utvrđenim mjesečnim limitima. 
 
Izdaci za internet se odnose na troškove najma telekomunikacionog voda, radi mogućnosti 
korištenja usluga internet mreže. Predmetne usluge pruža dobavljač sa kojim je potpisan 
Ugovor ukupne vrijednosti 2.732 KM, a mjesečni iznos plaćanja najma radi korištenja usluga 
internet mreže iznosi 228 KM. 
 

 Izdaci za upotrebu vozila 
 
Ukupni izdaci za upotrebu službenih vozila iznose 12.981 KM. Značajni izdaci se odnose na 
izdatke za gorivo (4.943 KM), za opravku i održavanje vozila (3.760 KM) i za nabavku auto 
guma (2.498 KM). CHJ raspolaže sa jednim službenim vozilom koje je dodijeljeno direktoru na 
stalnu upotrebu.  
 

 Zakup imovine i opreme 
 
Izdaci za zakup imovine i opreme ostvareni su u iznosu od 62.955 KM, a odnose se na zakup 
poslovnog prostora površine 170 m2. Mjesečna zakupnina je bila ugovorena u iznosu od 5.575 
KM do maja 2012. godine kada je smanjena na iznos od 5.077 KM. U ugovorenoj cijeni je 
sadržan zakup poslovnog prostora, tri parking mjesta i troškovi komunalnih usluga.  
 

 Ugovorene usluge 
 
Izdaci za ugovorene usluge su realizovani u iznosu od 11.224 KM. Značajniji izdaci se odnose 
na usluge reprezentacije (388 KM), usluge stručnog obrazovanja (2.396 KM) i ugovore o djelu 
(5.988 KM). 
 
Usluge reprezentacije: Pregledom računa reprezentacije utvrđeno je da ovi izdaci ne 
predstavljaju značajnu stavku i većinom se odnose na nabavku vode. 
 
Usluge stručnog obrazovanja: Navedene usluge se uglavnom odnose na obuke u Udruženju 
internih revizora BiH kao i prisustvo drugim seminarima iz oblasti računovodstva i revizije. 
 
Ugovori o djelu: U posmatranom periodu je izvršena isplata za ugovore o djelu u neto  iznosu 
od 5.988 KM za dvije osobe. Predmetne isplate su izvršene za angažman tehničkog sekretara 
(2.388 KM ) i za obavljanje finansijsko-računovodstvenih poslova  (3.600 KM). Tokom godine 
je izvršena popuna radnog mjesta tehničkog sekretara tako da je ovaj angažman trajao prva 

tri mjeseca tekuće godine dok je angažman na finansijsko-računovodstvenim poslovima trajao 
kontinuirano svih 12 mjeseci.  

5.2. Kapitalni izdaci 

 
Ukupni kapitalni izdaci ostvareni tokom 2012. godine iznose 3.997 KM, a odnose se na 
nabavku opreme (laptopa i printera).  
  

 
6.  Bilans stanja  
 
Ukupna aktiva CHJ na 31.12.2012. godine iznosi 65.996 KM i odnosi se na novčana sredstva 
(2.579 KM), kratkoročna potraživanja (311 KM) i neotpisanu vrijednost stalnih sredstava 
(63.106 KM). Ukupna pasiva CHJ na 31.12.2012. godine iznosi 64.110 KM i odnosi se na 
kratkoročne tekuće obaveze (1.004 KM) i izvore sredstava (63.106 KM). 
 
Bilans stanja na 31.12.2012. godine prikazan je u Tabeli II u prilogu Izvještaja.  

 
 

7.  Javne nabavke  
 
Prema prezentiranim podacima o planiranim i izvršenim postupcima javnih nabavki u 2012. 
godini CHJ je provela 10 postupaka (5 konkurentskih zahtjeva i 5 direktnih sporazuma) na 
temelju kojih su zaključeni ugovori u ukupnoj vrijednosti od 23.615 KM, od čega se na ugovore 
iz tekućih izdataka odnosi 19.619 KM, a na ugovore iz kapitalnih izdataka 3.996 KM. Za 
revidirane procedure javnih nabavki nisu uočeni značajniji nedostaci. 

 
 
8. Korespondencija 
 
CHJ je u ostavljenom roku dostavila komentare na Nacrt izvještaja o reviziji za 2012. godinu. 
U komentarima su, u najvećem dijelu, navedena obrazloženja na date nalaze i preporuke iz 
izvještaja. Navedena obrazloženja i komentare na dio nalaza nismo mogli prihvatiti jer nisu 
data adekvatna obrazloženja niti je priložena relevantna dokumentacija koja bi uticala na 
izmjene nalaza u Izvještaju. Detaljno objašnjenje dijela komentara koji nisu prihvaćeni (i dijela 
koji su prihvaćeni) dato je u odgovoru na dostavljene komentare na Nacrt izvještaja o reviziji 
koji je dostavljen rukovodstvu CHJ uz konačan Izvještaj o reviziji za 2012. godinu. 
 
 

Vođa tima za 
finansijsku reviziju 

 Rukovodilac Odjela za 
finansijsku reviziju 

 
Mirsada Sijamić, viši revizor 

  
Miro Galić, viši revizor 

 
 
 

Članovi tima: 
 

Nada Laco, revizor 
 

 
 

  
 
 

Rukovodilac Odjela za 
razvoj, metodologiju i 

kontrolu kvaliteta 
 

Dragoljub Kovinčić, viši revizor 

III PRILOG 

 

FINANSIJSKI IZVJEŠTAJI I IZJAVA O ODGOVORNOSTIMA 

 
 
 
 
 
 
 
 
 
 
 
 
 
 
 
 
 
 
 
 



 

Međunarodni standard vrhovnih revizionih institucija (ISSAI 1580) predviđa da revizor treba da dobije odgovarajuću izjavu 
od rukovodstva institucije kao dokaz da rukovodstvo priznaje svoju odgovornost za objektivno prikazivanje finansijskih 
izvještaja saglasno mjerodavnom okviru finansijskog izvještavanja, te da je odobrilo finansijske izvještaje. 
 
 
Rukovodstvo Centralne harmonizacijske jedinice Ministarstva finansija i trezora 
Bosne i Hercegovine (u daljem tekstu: CHJ) dužno je da osigura da finansijski izvještaji 
za 2012. godinu budu izrađeni u skladu sa Zakonom o finansiranju institucija BiH 
(Službeni glasnik BiH broj 61/04, 49/09 i 42/12), Pravilnikom o finansijskom izvještavanju 
institucija BiH (Službeni glasnik BiH broj 33/07, 16/10) i Pravilnikom o računovodstvu sa 
računovodstvenim politikama i procedurama za korisnike budžeta institucija BiH 
(Protokol Ministarstva finansija i trezora BiH broj 01-08-02-1-644-1/12 od 20.01.2012. 
godine). Rukovodstvo je također obavezno da postupa u skladu sa Zakonom o budžetu 
institucija BiH i međunarodnih obaveza BiH za 2012. godinu (Službeni glasnik BiH broj 
42/12) i pratećim uputstvima, objašnjenjima i smjernicama koje donosi Ministarstvo 
finansija i trezora BiH, kao i ostalim zakonima u Bosni i Hercegovini, tako da finansijski 
izvještaji daju fer i istinit prikaz finansijskog stanja CHJ. 
 
 
Pri sastavljanju takvih finansijskih izvještaja odgovornosti rukovodstva obuhvataju 
garancije: 
 

 da je osmišljen i da se primjenjuje i održava sistem internih kontrola koji je 
relevantan za pripremu i fer prezentaciju finansijskih izvještaja; 

 

 da finansijski izvještaji ne sadrže materijalno značajne pogrešne iskaze; 
 

 da finansijski izvještaji sadrže sve relevantne podatke i analize izvršenja 
budžeta, kao i podatke o sistemu internih kontrola i realizaciji preporuka revizije. 

 

 da se u poslovanju primjenjuju važeći zakonski i drugi relevantni propisi; 
 

 
Rukovodstvo je također odgovorno za čuvanje imovine i resursa od gubitaka, pa tako i 
za preduzimanje odgovarajućih mjera da bi se spriječile i otkrile pronevjere i ostale 
nezakonitosti. 
 
    
Datum, 24.04.2013. godine 
 
 

  

          Direktor 
 
       Ranko Šakota 
 
  

 
 
 
 
 
    

                                Izjava o odgovornostima rukovodstva   



 

 

Pregled rashoda budžeta za 2012. godinu 

Naziv institucije: Centralna harmonizacijska jedinica    

     Tabela I 

Opis 
Odobreni 

budžet 
Usklađiva- 
nja budžeta  

Ukupni 
budžet 
(2+3)     

Izvršenje 
budžeta 

Indeks 
5/4  

1 2 3 4 5 6 

1. Tekući izdaci 446.000 0 446.000 368.940 83 

Bruto plaće i naknade 257.000   257.000 234.735 91 

Naknade troškova zaposlenih 36.000   36.000 26.928 75 

Putni troškovi 18.000   18.000 8.118 45 

Izdaci telefonskih i pošt.usluga 11.000   11.000 9.082 83 

Izdaci za energiju i kom.usluge 0   0 0   

Nabavka materijala 7.000   7.000 5.257 75 

Izdaci za usluge prijevoza i goriva 8.000   8.000 5.192 65 

Unajmljivanje imovine i opreme 67.000   67.000 62.955 94 

Izdaci za tekuće održavanje 7.000   7.000 3.740 53 

Izdaci za osiguranje 2.000   2.000 1.709 85 

Ugovorene i druge posebne usluge 33.000   33.000 11.224 34 

      

2. Kapitalni izdaci 4.000 0 4.000 3.997 100 

Nabavka zemljišta     0     

Nabavka građevina     0     

Nabavka opreme 4.000   4.000 3.997 100 

Nabavka ostalih stalnih sredstava     0     

Rekonstrukcija i investiciono održ.     0     

      

3. Tekući grantovi 0 0 0 0   

      0     

      0     

      

4. Višegodišnja kapitalna ulaganja 0 0 0 0   

      0     

      

5. Novčane donacije 0 0 0 0   

      0     

      

Ukupno ( 1+2+3+4+5) 450.000 0 450.000 372.937 83 

      

Napomena: kolona 2 u zbiru treba da odgovara odobrenom budžetu po zakonu tako što:   

višegodišnje kapitalne izdatke odobrene u budžetu za tekuću godinu treba prikazati pod red.br.4.u koloni 2., 

višegodišnje kapitalne izdatke prenesene iz ranijih godina treba prikazati pod red.brojem 4. u koloni 3., 

novčane donacije odobrene u budžetu za tekuću godinu treba prikazati pod rednim brojem 5. u koloni  2., 

novčane donacije odobrene van budžeta za tekuću godinu treba prikazati pod rednim brojem 5. u koloni  3. 

      

Rukovodstvo je Pregled rashoda budžeta po ekonomskim kategorijama odobrilo ___________2013. godine. 

      

    Direktor:  



 

 

                                      Bilans stanja na 31.12.2012. godine   

Naziv institucije: Centralna harmonizacijska jedinica   

   Tabela  II 

Opis 31.12.2011. 31.12.2012. Indeks 3/2 

1 2 3 4 

1.Gotovina, krat.potraživanja, razgraničenja i zalihe 
1.421 2.890 203 

Novčana sredstva  1.421 2.579 181 

Kratkoročna potraživanja   311   

Kratkoročni plasmani       

Interni finansijski odnosi       

Zalihe       

Kratkoročna razgraničenja       

2. Stalna sredstva  76.190 63.106 83 

Stalna sredstva 98.470 102.467 104 

Ispravka vrijednosti 22.280 39.361 177 

Neotpisana vrijednost stalnih sredstava  76.190 63.106 83 

Dugoročni plasmani       

Dugoročna razgraničenja       

UKUPNO AKTIVA (1+2) 77.611 65.996 85 

        

3. Kratkoročne obaveze i  razgraničenja 23.467 1.004 4 

Kratkoročne tekuće obaveze 2.946 1.004 34 

Kratkoročni krediti i zajmovi       

Obaveze prema zaposlenima 20.521   0 

Interni finansijski odnosi       

Kratkoročna razgraničenja       

4. Dugoročne obaveze i razgraničenja 0 0   

Dugoročni krediti i zajmovi       

Ostale dugoročne obaveze       

Dugoročna razgraničenja       

5. Izvori sredstava  76.190 63.106 83 

Izvori sredstava 76.190 63.106 83 

Ostali izvori sredstava       

Neraspoređeni višak prihoda/rashoda       

        

UKUPNO PASIVA (3+4+5) 99.657 64.110 64 

    
Napomena: Pravilnikom o finansijskom izvještavanju institucija Bosne i Hercegovine, čl.8. stav 4., napomenuto je da 
bilans stanja budžetskih korisnika neće biti uravnotežen (aktiva jednaka pasivi) zbog programski uspostavljenog 
sistema Glavne knjige, dok će bilans stanja koji radi Ministarstvo finansija i trezora na nivou budžeta institucija Bosne 
i Hercegovine za tekuću godinu biti uravnotežen. 
 
Rukovodstvo je Bilans stanja odobrilo ____________ 2013. godine. 
 
                                                                                                                                                  
                                                                                                                                                 

    

  Direktor:  
 


